
КОМИ РЕСПУБЛИКАСА ЮРАЛЫСЬЛӦН ИНДӦД

«Коми Республикаса канму власьт орган, Коми Республикаса канму орган да Россия Федерацияса гражданин костын велӧдчӧм вылӧ Коми Республикаса канму гражданскӧй службаын водзӧ вылӧ уджавны

 кӧсйысьӧмӧн сёрнитчӧм кырымалан пӧрадок йылысь» Коми Республикаса Юралысьлӧн 2010 во кӧч тӧлысь 7 лунся 129 №-а Индӧдӧ

вежсьӧмъяс пыртӧм йылысь
Шуа:

1. Пыртны «Коми Республикаса канму власьт орган, Коми Республикаса канму орган да Россия Федерацияса гражданин костын велӧдчӧм вылӧ Коми Республикаса канму гражданскӧй службаын водзӧ вылӧ уджавны кӧсйысьӧмӧн сёрнитчӧм кырымалан пӧрадок йылысь» Коми Республикаса Юралысьлӧн 2010 во кӧч тӧлысь 7 лунся 129 №-а Индӧдӧ вежсьӧмъяс содтӧд серти.

2. Коми Республикаса канму гражданскӧй службаӧн веськӧдланінлы тайӧ Индӧд вынсялан лунсянь тӧлысся кадколастӧ вынсьӧдны Коми Республикаса канму власьт орган, Коми Республикаса канму орган да Россия Федерацияса гражданин костын торъя мога велӧдчӧм йылысь Коми Республикаса канму гражданскӧй службаын водзӧ вылӧ уджавны кӧсйысьӧмӧн сёрнитчӧмлысь типӧвӧй форма.

3. Тайӧ Индӧдыс вынсялӧ сійӧс официальнӧя йӧзӧдан лунсянь дас лун чӧжӧн.

Коми Республикаса Юралысьлысь

могъяс недыр олӧмӧ пӧртысь                                                             С. Гапликов

Сыктывкар

2015 вося йирым тӧлысь 9 лун
109 №
Коми Республикаса Юралысьлӧн 

 2015 во йирым тӧлысь 9 лунся 109 №-а Индӧд дорӧ 

СОДТӦД 
«Коми Республикаса канму власьт орган, Коми Республикаса канму орган да Россия Федерацияса гражданин костын велӧдчӧм вылӧ 

Коми Республикаса канму гражданскӧй службаын водзӧ вылӧ уджавны кӧсйысьӧмӧн сёрнитчӧм кырымалан пӧрадок йылысь» Коми Республикаса Юралысьлӧн 2010 во кӧч тӧлысь 7 лунся 129 №-а Индӧдӧ пыртан 
 ВЕЖСЬӦМЪЯС 
«Коми Республикаса канму власьт орган, Коми Республикаса канму орган да Россия Федерацияса гражданин костын велӧдчӧм вылӧ Коми Республикаса канму гражданскӧй службаын водзӧ вылӧ уджавны кӧсйысьӧмӧн сёрнитчӧм кырымалан пӧрадок йылысь» Коми Республикаса Юралысьлӧн 2010 во кӧч тӧлысь 7 лунся 129 №-а Индӧдын:

1) Индӧдлӧн нимын «велӧдчӧм вылӧ» кывъяс вежны «торъя мога велӧдчӧм йылысь» кывъясӧн;

2) Индӧдлысь 1 пункт гижны тадзи:

«1. Вынсьӧдны Коми Республикаса канму власьт орган, Коми Республикаса канму орган да Россия Федерацияса гражданин костын торъя мога велӧдчӧм йылысь Коми Республикаса канму гражданскӧй службаын водзӧ вылӧ уджавны кӧсйысьӧмӧн сёрнитчӧм кырымалан пӧрадок содтӧд серти.»;

3) Коми Республикаса канму власьт орган, Коми Республикаса канму орган да Россия Федерацияса гражданин костын велӧдчӧм вылӧ Коми Республикаса канму гражданскӧй службаын водзӧ вылӧ уджавны кӧсйысьӧмӧн сёрнитчӧм кырымалан пӧрадоксӧ, кутшӧмӧс вынсьӧдӧма Индӧдӧн (1 №-а содтӧд), гижны тайӧ вежсьӧмъяс дорӧ содтӧд серти;

4) Коми Республикаса канму власьт орган, Коми Республикаса канму орган да Россия Федерацияса гражданин костын велӧдчӧм вылӧ Коми Республикаса канму гражданскӧй службаын водзӧ вылӧ уджавны кӧсйысьӧмӧн сёрнитчӧмлысь типӧвӧй формасӧ, кутшӧмӧс вынсьӧдӧма Индӧдӧн (2 №-а содтӧд), киритны.
«Коми Республикаса канму власьт орган,

Коми Республикаса канму орган

да Россия Федерацияса гражданин костын

велӧдчӧм вылӧ Коми Республикаса канму гражданскӧй службаын

водзӧ вылӧ уджавны кӧсйысьӧмӧн сёрнитчӧм

кырымалан пӧрадок йылысь»

Коми Республикаса Юралысьлӧн

2010 во кӧч тӧлысь 7 лунся 129 №-а

Индӧдӧ пыртан вежсьӧмъяс дорӧ

СОДТӦД

«ВЫНСЬӦДӦМА

Коми Республикаса Юралысьлӧн

2010 во кӧч тӧлысь 7 лунся 129 №-а Индӧдӧн

(содтӧд)

Коми Республикаса канму власьт орган, Коми Республикаса канму орган да Россия Федерацияса гражданин костын торъя мога велӧдчӧм йылысь Коми Республикаса канму гражданскӧй службаын водзӧ вылӧ уджавны кӧсйысьӧмӧн сёрнитчӧм кырымалан
ПӦРАДОК

1. Тайӧ Пӧрадоксӧ лӧсьӧдӧма “Россия Федерацияын канму гражданскӧй служба йылысь” Федеральнӧй оланпас серти, “Коми Республикаса канму гражданскӧй служблӧн ӧткымын юалӧм йылысь” Коми Республикаса Оланпас серти да Коми Республикаса канму гражданскӧй службалы уджсикас бура тӧдӧмӧн кадръяс дасьтӧм могысь.

2. Торъя мога велӧдчӧм йылысь Коми Республикаса канму гражданскӧй службаын водзӧ вылӧ уджавны кӧсйысьӧмӧн сёрнитчӧм (водзӧ – велӧдчӧм вылӧ сёрнитчӧм) кырымавсьӧ Коми Республикаса канму власьт орган, Коми Республикаса канму орган (водзӧ - канму орган) да конкурс подув вылын бӧрйӧм Россия Федерацияса гражданин костын, коді велӧдчӧ вылыс тшупӧда велӧдан канму организацияын либӧ уджсикасӧ велӧдан организацияын, кутшӧмъяслӧн эм канмусянь аккредитация лӧсялана велӧдан уджтас серти (водзӧ – велӧдан организация).

Торъя мога велӧдчӧм йылысь сёрнитчӧмлӧн типӧвӧй формасӧ вынсьӧдӧ Коми Республикаса канму гражданскӧй службаӧн веськӧдланін да куим луна кадколаст чӧжӧн сійӧс йӧзӧдӧ “Ӧтуввез” юӧртан-телекоммуникация везйын сылӧн официальнӧй сайтын.

3. Торъя мога велӧдчӧм йылысь сёрнитчӧм кырымалӧм вылӧ конкурсын (водзӧ – конкурс) участвуйтны вермӧны  эм Россия Федерацияса граждана, кодъяслы тырис 18 арӧс, кодъяс сёрнитӧны Россия Федерацияса канму кывйӧн да медводдзаысь очнӧя босьтӧны велӧдан организацияясын вылыс тшупӧда тӧдӧмлун либӧ уджсикасын шӧр тшупӧда тӧдӧмлун федеральнӧй сьӧмкудйысь ассигнованиеяс тшӧт весьтӧ либӧ Коми Республикаса республиканскӧй сьӧмкудйысь сьӧм тшӧт весьтӧ.

4. Россия Федерацияса гражданинкӧд (водзӧ – гражданин), коді велӧдчӧ бакалавриат уджтасъяс серти да специалитет уджтасъяс серти, торъя мога велӧдчӧм йылысь сёрнитчӧм кырымавсьӧ велӧдан организацияын велӧдчыны заводитӧм бӧрын кык воысь оз водзджык да велӧдчӧм помавтӧдз ӧти воысь оз сёрджык.

Шӧр тшупӧда ӧтувъя велӧдчӧм подув вылын магистратура уджтасъяс либӧ шӧр тшупӧда уджсикасӧ велӧдан уджтасъяс серти велӧдчысь гражданинкӧд торъя мога велӧдчӧм йылысь сёрнитчӧм кырымавсьӧ велӧдан организацияын велӧдчыны заводитӧм бӧрын квайт тӧлысьысь оз водзджык да велӧдчӧм помавтӧдз ӧти воысь оз сёрджык.

Подув тшупӧда ӧтувъя велӧдчӧм подув вылын шӧр тшупӧда уджсикасӧ велӧдан уджтасъяс серти велӧдчысь гражданинкӧд торъя мога велӧдчӧм йылысь сёрнитчӧм кырымавсьӧ велӧдан организацияын велӧдчыны заводитӧм бӧрын во да джынйысь оз водзджык да велӧдчӧм помавтӧдз ӧти воысь оз сёрджык.

5. Гражданинкӧд торъя мога велӧдчӧм йылысь сёрнитчӧм кырымавсьӧ Коми Республикаса канму гражданскӧй службаын водзӧ вылӧ уджавны кӧсйысьӧмӧн (водзӧ – гражданскӧй служба) велӧдчӧм помалӧм бӧрын канму органын гражданскӧй службаса чинъясын “специалистъяс” категориялӧн, кутшӧмъяс пырӧны чинъяслӧн шӧр группаӧ, да “могмӧдысь специалистъяс” категориялӧн, кутшӧмъяс пырӧны чинъяслӧн шӧр да ичӧт группаясӧ.

6. Конкурс йылысь юӧртӧ канму орган, да сійӧс нуӧдӧ конкурсса комиссия, кодӧс лӧсьӧдӧны канму органын “Россия Федерацияса канму гражданскӧй служба йылысь” Федеральнӧй оланпаслӧн 22 статья серти.

7. Конкурссӧ нуӧдӧны кык тшупӧдын.

Медводдза тшупӧдын канму орган йӧзӧдӧ конкурс нуӧдӧм йылысь юӧр кадысь кадӧ петавлысь ӧтиысь оз этшаджык печатнӧй изданиеын, а сідзжӧ йӧзӧдӧ юӧрсӧ “Ӧтуввез” юӧртан-телекоммуникация везйын канму органлӧн официальнӧй сайтын конкурс нуӧдан кадпасӧдз ӧти тӧлысьысь оз сёрджык.

Конкурс нуӧдӧм йылысь юӧрын индыссьӧны гражданскӧй службаса чинъяслӧн категорияяс да группаяс, кутшӧмъясӧ граждана пырасны велӧдчӧм помалӧм бӧрын; тайӧ чинъяс дорӧ квалификацияа корӧмъяс (уджсикасын тӧдӧмлун тшупӧд дорӧ, чин серти могъяс збыльмӧдӧм вылӧ колана уджсикас серти тӧдӧмлунъяс да кужанлунъяс дорӧ корӧмъяс); тайӧ чинъяс серти чина шӧр могъяс (уджалан нырвизьяс); конкурсын участвуйтны кӧсйысь граждана дорӧ корӧмъяс, сы лыдын тайӧ Пӧрадоклӧн 3 – 4 пунктъясӧн урчитӧм корӧмъяс; тайӧ Пӧрадоклӧн 8 пункт серти конкурс вылӧ сетан документъяслӧн лыддьӧг; найӧс примитанін да кад; кадколаст, кутшӧм помасьтӧдз примитсьӧны индӧм документъяс да кутшӧм оз вермы лоны индӧм юӧр йӧзӧдан лунсянь 30 лунысь дженьыдджыкӧн; конкурс нуӧдан кадпас, ин да пӧрадок, а сідзжӧ конкурс нуӧдӧмкӧд йитчӧм мукӧд юӧртан материал.

8. Гражданин, коді кӧсйӧ участвуйтны конкурсын, конкурс нуӧдӧм йылысь юӧрын индӧм кадколастӧ сетӧ канму органӧ:

а) ассьыс шыӧдчӧм;

б) Россия Федерацияса канму гражданскӧй служба вылӧ пырысь гражданинӧн канму органӧ сетӧм могысь Россия Федерацияса Веськӧдлан котырӧн вынсьӧдӧм форма серти ас киӧн гижӧм да кырымалӧм анкета фотография содтӧмӧн;

в) паспорт копия (паспортсӧ сетӧны веськыда конкурс вылӧ локтӧм бӧрын);

г) удж небӧглысь копия либӧ мукӧд документ, кутшӧм эскӧдӧ гражданинлысь уджалӧмсӧ (службасӧ) (сэтшӧм случайясысь кындзи, кор уджыс (службаыс) водзын эз на вӧв);

д) медицина организациясянь кывкӧртӧд, мый гражданинлӧн абу сэтшӧм висьӧм, кутшӧм оз лэдз пырны гражданскӧй служба вылӧ да нуӧдны сійӧс;

е) велӧдан организациясянь эскӧдан справка, мый гражданин медводдзаысь велӧдчӧ вылыс тшупӧда велӧдан либӧ шӧр тшупӧда уджсикасӧ велӧдан организацияын очнӧя федеральнӧй сьӧмкудйысь ассигнованиеяс тшӧт весьтӧ либӧ Коми Республикаса республиканскӧй сьӧмкудйысь сьӧм тшӧт весьтӧ, а сідзжӧ кытчӧ пырӧ сылӧн велӧдчан уджтас йылысь юӧр (уджсикаслысь, специальносьтлысь либӧ дасьтан туйвизьлысь ним индӧмӧн), велӧдчан план серти шӧракоста аттестацияяс гражданинӧн прӧйдитан кывкӧртӧдъяс йылысь, велӧдан организациялӧн подувпуктасӧн да пытшкӧсса оланногӧн урчитӧм могъяс сыӧн збыльмӧдӧм йылысь юӧр.

9. тайӧ Пӧрадоклӧн 8 пунктын индӧм документъяс гражданинӧн сетан лунӧ канму орган пасйӧ найӧс да сетӧ гражданинлы гижсьӧг, кытчӧ индӧ сетан документъяслысь лыддьӧг да найӧс босьтан кадпас.

Сэк, кор тайӧ Пӧрадоклӧн 8 пунктын индӧм документъяссӧ ыстӧма пошта связь организация пыр, корреспонденция вайысь мукӧд организация пыр, сетан документъяслысь лыддьӧг да найӧс босьтан кадпас индӧмӧн гижсьӧгсӧ мӧдӧдӧны гражданинлы пошта пыр шыӧдчӧмын индӧм инпас серти документъяс пасъян лунсянь 3 уджалан лун чӧжӧн. Канму органӧ документъяс сетан лунӧн лыддьыссьӧ найӧс пасъян лун. Индӧм документъяссӧ пасйӧ канму орган налӧн воан лунӧ.

10. Конкурсса комиссия документъяс примитны помалан лунсянь 20 календарнӧй лун чӧжӧн видлалӧ документъяссӧ, кутшӧмъясӧс сетӧ конкурсын участвуйтны кӧсйысь гражданин, да примитӧ конкурслӧн мӧд тшупӧдын участвуйтны лэдзӧм йылысь либӧ лэдзӧмын ӧткажитӧм йылысь помшуӧм.

11. Гражданинлы конкурслӧн мӧд тшупӧдын участвуйтны лэдзӧмын ӧткажитӧм йылысь помшуӧм примитан подувъяс:

а) тайӧ Пӧрадоклӧн 8 пунктын индӧм документъяссӧ сетӧма абу ас кадӧ (документ примитан кадколаст кольӧм бӧрын);

б) тайӧ Пӧрадоклӧн 8 пунктын индӧм документъяссӧ сетӧма абу тырвыйӧ либӧ торкӧма оланпастэчасӧн да тайӧ Пӧрадокӧн урчитӧм корӧмъяссӧ;

в) гражданин оз лӧсяв корӧмъяслы, кутшӧмъясӧс пуктӧма конкурсын участвуйтны кӧсйысь гражданин дорӧ, мый индӧма конкурс нуӧдӧм йылысь юӧрын. 
Гражданинлы конкурслӧн мӧд тшупӧдын участвуйтны лэдзӧмын ӧткажитӧм йылысь помшуӧм примитӧм дырйи канму орган лӧсялана помшуӧм примитан лунсянь 5 уджалан лун чӧжӧн бергӧдӧ гражданинӧн сетӧм документъяссӧ ӧткажитӧм йылысь подулалӧм помшуӧмӧн.

12. Конкурслысь мӧд тшупӧд нуӧдан кадпас, ин да кад йылысь помшуӧм примитӧ канму орган, коді конкурслӧн мӧд тшупӧд заводитчытӧдз 15 календарнӧй лунысь оз сёрджык гижӧмӧн юӧртӧ сылӧн нуӧдан кадпас, кад да ин йылысь гражданалы, кодъясӧс лэдзӧмаӧсь участвуйтны конкурслӧн мӧд тшупӧдын.

13. Конкурслысь мӧд тшупӧд нуӧдӧм дырйи конкурсса комиссия донъялӧ шедӧдысьясӧс наӧн сетӧм документъяс подув вылын, кутшӧмъясӧс индӧма тайӧ Пӧрадоклӧн 8 пунктын, а сідзжӧ конкурсса процедураяслӧн кывкӧртӧдъяс серти. Канму органлӧн помшуӧм серти конкурсса процедураяс лыдӧ вермӧны пырны торъя собеседование, анкетируйтӧм, тестируйтӧм, реферат дасьтӧм, практика, стажировка прӧйдитӧм да мукӧд процедура, кутшӧм оз сувт паныд федеральнӧй оланпасъяслы да Россия Федерацияса мукӧд нормативнӧй инӧда актлы.

Канму орган урчитӧ конкурсса процедураяс нуӧданног да шедӧдысьясӧс донъялан муртӧсъяс да йӧзӧдӧ найӧс “Ӧтуввез” юӧртан-телекоммуникация везйын канму органлӧн официальнӧй сайтын конкурслӧн мӧд тшупӧд заводитчытӧдз 15 календарнӧй лунысь оз сёрджык.

14. Конкурссӧ лыддьӧны нуӧдӧмаӧн сэк, кор конкурслӧн мӧд тшупӧдын лоас кык кандидатысь оз этшаджыкӧн.

Конкурсса комиссиялӧн заседаниеыс лыддьыссьӧ тыр вынаӧн сэк, кор сы вылӧ локтӧ сэтчӧ пырысьяс лыдысь кык коймӧд пайысь оз этшаджыкыс. Конкурсса комиссиялӧн помшуӧм конкурс нуӧдан бӧртасъяс серти примитсьӧ восьсӧн гӧлӧсуйтӧмӧн заседание вылӧ локтӧм сэтчӧ пырысьяслӧн унджык гӧлӧсӧн. Ӧткодь гӧлӧс лыд дырйи медтӧдчанаӧн лоӧ комиссияса веськӧдлысьлӧн гӧлӧсыс.

Заседание вылын конкурсса комиссия примитӧ конкурсын вермысь серти да торъя мога велӧдчӧм йылысь сёрнитчӧм сыкӧд кырымалӧм серти помшуӧм гражданскӧй службаса прӧст чинӧ пырӧм вылӧ конкурс нуӧдӧм могысь Россия Федерацияса оланпастэчасӧн урчитӧм пӧрадок серти.

15. Гражданалы, кодъяс участвуйтісны конкурслӧн мӧд тшупӧдын, гижӧмӧн юӧртӧны кывкӧртӧдъяс йылысь конкурсын вермысь серти помшуӧм примитан лунсянь 30 календарнӧй лун чӧжӧн.

16. Канму орган да конкурсын вермысь костын торъя мога велӧдчӧм йылысь сёрнитчӧм кырымавсьӧ гижӧда формаын конкурсын вермысь йылысь помшуӧм примитан лунсянь 45 календарнӧй лунысь оз сёрджык.

17. Торъя мога велӧдчӧм йылысь сёрнитчӧмын колӧ урчитны гражданинлысь мог: вылыс тшупӧда тӧдӧмлун либӧ уджсикасын шӧр тшупӧда тӧдӧмлун йылысь урчитӧм образеца документ сыӧн босьтӧм бӧрын прӧйдитны гражданскӧй службасӧ канму органын торъя мога велӧдчӧм йылысь сёрнитчӧмын урчитӧм кадколаст чӧжӧн.

Индӧм кадколастыс “Россия Федерацияса канму гражданскӧй служба йылысь” Федеральнӧй оланпаслӧн 25 статья серти лоӧ ӧти восянь вит воӧдз да оз вермы лоны сэтшӧм кадколастысь дженьыдджыкӧн, кутшӧм чӧжӧн канму орган мынтіс гражданинлы содтӧд сьӧм тайӧ Пӧрадокса 18 пункт серти.

18. Торъя мога велӧдчӧм йылысь сёрнитчӧмын колӧ урчитны гражданинлы содтӧд сьӧм мынтӧмсӧ Коми Республикаса Веськӧдлан котырӧн урчитӧм пӧрадокын да мында Коми Республикаса республиканскӧй сьӧмкудйысь сьӧм тшӧт весьтӧ, кутшӧмӧс урчитӧма индӧм могъяс вылӧ, а сідзжӧ канму органлы гражданинӧн рӧскод вештӧм вылӧ подувъяссӧ, кутшӧмӧс вӧчис сійӧ содтӧд сьӧм мынтӧм вылӧ, сэк, кор гражданинлӧн мыж понда абу збыльмӧдӧма тайӧ сёрнитчӧмлысь сюрӧссӧ.

19. Торъя мога велӧдчӧм йылысь сёрнитчӧм серти могъяс збыльмӧдӧм бӧрся видзӧдӧ канму служба да кадръяс кузя юалӧмъяс серти канму органса юкӧдув.

20. Торъя мога велӧдчӧм йылысь сёрнитчӧмъяс кырымалӧм вылӧ конкурсъяс нуӧдӧм котыртӧмкӧд йитчӧм рӧскод кӧсйысьӧмъяссӧ могмӧдӧны канму органъяс сьӧмӧн видзӧм вылӧ индӧм Коми Республикаса республиканскӧй сьӧмкудйысь сьӧм тшӧт весьтӧ да мында.

Конкурсын участвуйтӧмкӧд йитчӧм гражданинлӧн рӧскод (сы лыдын конкурс нуӧданінӧ да бӧр ветлӧм, олан жыр кӧртымӧ босьтӧм, олӧм, йитчан средствоясӧн вӧдитчӧм) вештыссьӧ гражданаӧн ас сьӧм тшӧт весьтӧ.

21. Граждана, кодъяс участвуйтісны торъя мога велӧдчӧм йылысь сёрнитчӧм кырымалӧм вылӧ конкурсын, вермӧны обжалуйтны конкурсса комиссиялысь помшуӧмсӧ Россия Федерацияса оланпастэчас серти.”.

